Урадавая палітыка ў Беларусі ў апошняй трэці ХІХ ст.
Мэта ўрока: 

пазнаёміць
з асаблівасцямі палітыкі самадзяржаўя ў Беларусі ў апошняй трэці ХІХ стагоддзя, у тым ліку ў нацыянальна-рэлігійным накірунку;

з асаблівасцямі правядзення буржуазных рэформ у Беларусі; 

з мерапрыемствамі расійскіх ўлад па нацыянальна-рэлігійным пытанні;

з паняццем “заходнерусізм”.
Вучэбныя задачы, накіраваныя на дасягненне прадметных вынікаў навучання:

- удасканальваць навыкі самастойнай работы з тэкстам; знаходзіць у тэксце параграфа адказы на пастаўленыя пытанні;

- пад кіраўніцтвам настаўніка абагульняць, сістэматызаваць і класіфіцыраваць гістарычныя факты, фармуляваць на гэтай падставе вывады;
- чытаць фрагменты гістарычных дакументаў, выкарыстоўваць іх для характарыстыкі вывучаных гістарычных фактаў і з’яў;
- даваць адзнаку вывучаным гістарычным падзеям і з’явам.
Вучэбныя задачы, накіраваныя на дасягненне асабістых вынікаў навучання:

· фарміраванне паважлівых адносін да іншай думкі, да іншага пункту гледжання;

· садзейнічаць фарміраванню ўзважаных адносін да заходнерусізму як да сістэмы поглядаў і яго прыхільнікаў.
Вучэбныя задачы, накіраваныя на дасягненне метапрадметных вынікаў навучання:

· фарміраванне ўмення працаваць з новай інфармацыяй па тэме (адбіраць, выдзяляць, абагульняць);

· фарміраванне ўмення ствараць маўленчыя выказванні;

· фарміраванне ўмення працаваць у статычных групах;
· фарміраванне пачатковых формаў рэфлексіі;

Тып ўрока: урок вывучэння новага матэрыялу
Абсталяванне: падручнік, прэзентацыя, раздатачны матэрыял.
Ход урока

І. Арганізацыйны момант.

Стварэнне псіхалагічнага настрою. 

· Скажыце, калі ласка, што вам хацелася б пажадаць сабе і сваім аднакласнікам на ўроку? (Выдатных адзнак, творчай працы). Жадаю вам поспехаў.
ІІ. Актуалізацыя апорных ведаў.
На пачатку давайце праверым, як вы засвоілі матэрыял мінулага ўрока. Я прапаную вам пытанні. Калі вы ведаеце на іх адказы, падымайце рукі.

1. Назавіце дзве палітычныя групоўкі, якія актывізаваліся на тэрыторыі былой Рэчы Паспалітай у 1860-я гг.

2. Хто з’яўляўся кіраўніком паўстання?

3. Назавіце імёны паплечнікаў К.Каліноўскага?

4. Якую назву атрымала нелегальная газета, якую выдавалі “чырвоныя”?

5. Якімі былі вынікі паўстання 1863-1864 гг.? 
А цяпер давайце ўспомнім.
1. Што такое «разбор» шляхты? «Разбор» шляхты — палітыка самадзяржаўя, згодна з якой пераважна дробная шляхта выключалася з дваранства і пераводзілася ў падатковыя саслоўі. 

2. Якое рашэнне прыняў Полацкі царкоўны сабор? Полацкі царкоўны сабор – сабор, на якім у 1839 годзе было прынята рашэнне аб уключэнні уніяцкай царквы ў склад Рускай праваслаўнай царквы.  
ІІІ. Знаёмства з новай тэмай.
Тэма нашага ўрока “Урадавая палітыка ў Беларусі ў апошняй трэці ХІХ ст.”. Зыходзячы з тэмы ўрока, плана і тых ключавых дат і паняццяў, якія змешчаны на дошцы, вызначце асноўныя мэты нашага ўрока.
Мэта: вызначым асаблівасці палітыкі самадзяржаўя ў Беларусі ў апошняй трэці ХІХ ст., у тым ліку ў нацыянальна-рэлігійным накірунку; даведаемся аб асаблівасцях правядзення буржуазных рэформаў у Беларусі (судовая, земская); пазнаёмімся з паняццем «заходнерусізм», назавём лідара заходнерусізму, вызначым, у чым заключаецца сутнасць поглядаў прыхільнікаў заходнерусізму.
ІV. Вывучэнне новага матэрыялу
Пачынаем нашу працу мы з вамі з пытання “Сітуацыя ў беларускіх губерніях пасля паўстання 1863-1864 гг.” У ходзе вывучэння дадзенага пытання мы павінны даць характарыстыку сітуацыі ў беларускіх губерніях пасля паўстання 1863-1864 гг.
Я пазнаёмлю вас з дадзеным пытаннем. У ходзе праслухвання вам неабходна дапоўніць сказы на картках. Затым мы агучым з вамі асноўныя пункты дадзенага пытання. 
1. Да канца 1860-х гг. у Беларусі захоўвалася ваеннае становішча, уведзенае ў сувязі з паўстаннем 1863—1864 гг. 
2. У Беларусі і Літве быў усталяваны рэжым выключных законаў, накіраваны на змяншэнне польскага ўплыву. 
3. Дзейнічалі следчыя камісіі і палявыя суды. 
4. Працягваліся арышты ўдзельнікаў паўстання і прымусовае адчужэнне маёнткаў шляхты на карысць дзяржавы.   
5. Урад вярнуўся да палітыкі «разбору» шляхты. 
6. Шляхце забаранілі збірацца разам па некалькі чалавек, нават на сямейныя ўрачыстасці.
7. За любое парушэнне законаў ваеннага часу накладваліся штрафы. 
8. Былі звольнены са службы чыноўнікі-католікі, а на іх пасады прызначаны дзяржаўныя служачыя з Расіі. 
Вывад: такім чынам, палітыка царскага ўрада была накіравана на змяншэнне польскага ўплыву.
Зараз мы працуем над пытаннем “Асаблівасці правядзення буржуазных рэформ у Беларусі”. Вы павінны засвоіць даты і назвы, асаблівасці правядзення буржуазных рэформ у Беларусі.
Заданне: Вы будзеце працаваць у парах. Вам прапануецца запоўніць табліцу, для запаўнення табліцы выкарыстоўвайце матэрыял падручніка на старонках 66-67 і звесткі пра буржуазныя рэформы з падручніка па сусветнай гісторыі. 
	Назва
	Сутнасць рэформы і дата правядзення ў Расіі 
	Сутнасць рэформы і дата правядзення ў Беларусі 

	Судовая рэформа
	1864  г. 

Незалежнасць суда ад адміністрацыі і нязменнасць суддзяў. Ліквідацыя старых саслоўных судоў. Суд аб’яўляўся ўсесаслоўным. Рашэнне прысяжных з’яўлялася абавязковым для суддзі.


	1872, 1882 г. 

Суддзяў прызначаў міністр юстыцыі з ліку верных ураду памешчыкаў. Уведзены спецыяльныя пасады прысяжных засядацеляў. Для юрыдычнай дапамогі падсудным і іх абароны таксама ўводзіліся прысяжныя павераныя — адвакаты.   

	Земская рэформа
	1864 г. 

Ствараліся земствы або земскія ўстановы. У земствах пераважалі дваране-памешчыкі. 

Земскія ўстановы займаліся ў асноўным уладкаваннем і абслугоўваннем шляхоў зносін, пошты, школ, бальніц і інш.  
	У апошняй трэці ХІХ ст. не была праведзена. Улады пасля паўстання 1863—1864 гг. не давяралі мясцовым памешчыкам, якія маглі скласці большасць у гэтых выбарных установах.




Вывад: такім чынам, мы пазнаёміліся з асаблівасцямі правядзення буржуазных рэформ у Беларусі, даведаліся, што земская рэформа ў дадзены перыяд не была праведзена, а пры правядзенні  судовай рэформы ў Беларусі існавалі абмежаванні.
Фізкультхвілінка. Гульня “Веру – не веру”. 

Настаўнік называе сцверджанні, дзецям неабходна ўстаць, калі яно правільнае,  сесці, калі няправільнае.
1. «Палажэнне» аб выхадзе на волю прыгонных сялян і Маніфест, у якім абвяшчалася пра гэта насельніцтву, Аляксандр ІІ падпісаў 19 лютага 1861 г.
2. Рэформа 1861 г. выклікала вялікую радасць сярод сялян.
3. Сялянская рэформа ліквідавала ўсе феадальныя перажыткі. Галаўным з іх было памешчыцкае землеўладанне.
4. Цэнтрам паўстання 1863-1864 гг. сталі Варшава і этнічна польскія тэрыторыі.
Калі сцверджанне правільнае – падняць рукі, калі няправільнае - апусціць.

5. У грамадска-палітычным руху на тэрыторыях былой Рэчы Паспалітай аформіліся дзве палітычныя групоўкі: “чырвоныя” і “белыя”.
6. Кіраўніком паўстання 1863-1864 гг. стаў Кастусь Каліноўскі.

7. Кастусь Каліноўскі быў прадстаўніком “белых”. 
8. На працягу 1862—1863 гг. выйшла 10 нумароў газеты «Мужыцкая праўда» у выглядзе лістовак.
Калі сцверджанне правільнае – крок уперад, калі няправільнае – крок назад.

9. Большасць матэрыялаў “Мужыцкай праўды” напісаў сам Каліноўскі пад псеўданімам «Яська-гаспадар з-пад Вільні».

10.  Пасля паўстання 1863-1864 гг. палітыка “разбору” шляхты была спынена.
11.  Судовую рэформу ў Беларусі сталі праводзіць у 1880 годзе.

12.  Царскі ўрад не пайшоў на правядзенне ў беларускіх губернях земскай рэформы ў апошняй трэці ХІХ стагоддзя.

Вывучаем наступнае пытанне тэмы “Мерапрыемствы расійскіх улад па нацыянальна-рэлігійным пытанні”. У ходзе нашай сумеснай працы вы павінны зразумець адносіны расійскіх улад да католікаў і былых уніятаў. Пачнём сваю дзейнасць з работы з дакуметальным матэрыялам, с. 67. Неабходна прачытаць услых і адказаць на пытанне: Вызначце, чым можна растлумачыць радасць расійскага імператара Аляксандра ІІ? (Адказ – імператар быў задаволены, што ў праваслаўнай Расійскай імперыі павялічылася колькасць праваслаўных веруючых).

Зараз вам неабходна індывідуальна папрацаваць з матэрыялам параграфа, с. 67. Абапіраючыся на тэкст падручніка вызначце асноўныя шэсць мерапрыемстваў расійскіх улад па нацыянальна-рэлігійным пытанні і запішыце ў сшытак. 
Мерапрыемствы расійскіх улад па нацыянальна-рэлігійным пытанні.

1. Улады падзялялі мясцовае дваранства на «палякаў» (католікаў) і «рускіх» (праваслаўных). 

2. Улады ўмацоўвалі саюз з праваслаўным «рускім» дваранствам, якое было прызнана апорай самадзяржаўя. 

3. Шырока разгарнулася будаўніцтва праваслаўных цэркваў. 

4. У сярэдзіне 1860-х гг. улады ажыццявілі спробы пераводу ў праваслаўе часткі беларусаў-католікаў. 

5. Яўрэям забаранялася сяліцца і набываць зямлю ў сельскай мясцовасці нават у межах аселасці. 

6. Уводзіліся абмежаванні ў прыёме яўрэяў у навучальныя ўстановы і на працу. 
Вывад: такім чынам, самадзяржаўе усяляк пыталася абмежаваць польскі палітычны і культурны ўплыў на грамадства.

Апошняе пытанне нашай тэмы “Заходнерусізм”. Пры працы з дадзеным пунктам вам неабходна вывучыць сутнасць поглядаў заходнерусізма, асобу Міхаіла Восіпавіча Каяловіча. Я вас пазнаёмлю з дадзеным матэрыялам. Пасля праслухвання вам неабходна будзе даць адказы на пытанні:

· Даць азначэнне паняццю “заходнерусізм”. 
·  Вызначыць значэнне заходнерусізму ў гісторыі нашай краіны. 
Зараз мы з вамі папрацуем з гістарычным дакументам, с 68. 

Вызначце, у чым заключаецца мэта дзейнасці прыхільнікаў ліберальна-дэмакратычнага накірунку ў заходнерусізме? 

Вывад: Прыхільнікі поглядаў М. В. Каяловіча прызнавалі пэўную гісторыка-этнічную адметнасць Беларусі, але выключалі магчымасць самастойнага нацыянальна-культурнага, дзяржаўнага і палітычнага развіцця беларускага этнасу. І ўсё ж яны шмат зрабілі для даследавання нацыянальнай спадчыны беларусаў і садзейнічалі абвяржэнню думкі, што Беларусь — гэта частка Польшчы.
V. Д.з. §15, в. 1-5
VІ. Рефлексия.
 “Гульня з капелюшамі”. 
Вам прапануецца выбраць капялюш вызначанага колеру і прааналізаваць урок. 

Сіні капялюш: інфармацыя, факты. Што новага вы даведаліся на ўроку, якая інфармацыя вам яшчэ неабходна? 

Жоўты капялюш: “плюсы” ўрока. Для чаго вам гэта інфармацыя? 

Чорны капялюш: “мінусы” ўрока. 

Чырвоны капялюш: эмоцыі. Што вы адчувалі? Ці было вам камфортна на ўроку? 
